Күй жанрындағы коллоквиумға арналған шығармалар

	Домбыра - қазақ халқының ең кең тараған екі ішекті, көп пернелі музыкалық аспабы. Ол – қазақтар өмірінде маңызды орын алатын, өзіндік музыкалық сипаты бар аспап. Алғаш эпикалық дәстүр шеңберінде жыр, толғау, термелерді сүйемелдеуге қолданылған домбыра кейін аспаптық шығарма – күй жанрының қалыптасуына ықпал еткен. Қазіргі кезде домбыра жеке әнді сүйемелдеуге, күй тартуға, халықтық - фольклорлық музыкада, классикалық шығармаларды орындауға қолданылатын, мүмкіндігі кең музыкалық аспап болып табылады.
	Домбыраның эксперименттік зерттеулерімен және ішегінің материалының физикалық қасиеттеріне байланысты акустикасын, шанағы мен қақпағының ағашын және аспаптың құрама бөліктерін, сондай - ақ геометриялық өлшемдерін зерттеумен А. Жұбанов, Б. Сарыбаев, Б. Байқадамов айналысқан. Өкінішке орай, кезінде жарық көріп жарияланбағандықтан Б. Байқадамовтың жүргізген эксперименттері бойынша деректер жоқ.
Түрік музыкалық аспаптарының тарихи мағлұматтарын, қазақ домбырасының тарихын, домбыра өнерінің салтын баяндауға арналған. Домбыраның құрылуы мен оны дайындауға арналған материалдар жөнінде кеңінен әңгіме болады. Сонымен қатар домбыраның эталондық, стандартты және халықтық үлгілерін мысалға келтіріле отырып, олардың геометриялық және физикалық параметрлері сипатталады. Мұнда қазақ музыкалық мәдениеті және аспаптану саласындағы зерттеулерге қысқаша шолу жасалған.
	XIX ғасырда қазақ халқының тұрмысында анағұрлым кең тараған музыкалық аспап екі ішекті домбыра болатын. Егер бұрынғы заманда көне аспаптар ән, жыр, ертегі - аңыздарды сүйемелдеу үшін ғана қолданылған болса, енді домбыра жеке шығарма орындауға арналып, күрделі аспаптардың қатарына қосылды.
	Күй – көне жанр, домбыра аспабымен орындалатын шығарма. Оның сан ғасырлық тарихы, қалыптасқан дәстүрлері мен мектептері бар. Күй мазмұны халықтың өмір айнасы. Сондықтан да, күйдің түр-түсінен, тілінен, ұлттық сипатынан айырылып қалмайық деп, сонау XX-ғасырдың отызыншы жылдары Құдайберген Жұбановтан бастап Ахмет Байтұрсынов, Ілияс Жансүгіров, Мұқтар Әуезов, Әлікей Марғұлан, Ахмет Жұбанов тағы басқа қазақтың біртуар азаматтары айтып та, жазып та кетті. Өйткені, әр күйдің мазмұны, өзіндік тілі, әуен ырғағына сай екпіні бар екендігін тыңдаушыларымыз терең сезінеді, әрі жақсы түсінеді.

          Күй – музыкалық жанр, қазақ халқының аспаптық пьесасы. Домбыра, қобыз, сыбызғыда шығарылып, орындалады. Музыка өнерінің дамуына байланысты, күйлер халық аспаптары оркестрлерінің репертуарларында  көп орындалады.
	Алла тағала қазаққа басқа халықтарда кездесе бермейтін небір ғажайып өнер түрлерін тарту еткен.  Күй өнері – қазақ халқының ең басты руани байлығының, жан дүние байлығының ең бір киелі, қасиетті түрі. Бұрынырақта Арал-Шалқар өңірінде ауылдағы ірілі-уақты той-томалақтарда ауылдың бір күйшісін алдыртып, күй тыңдайтын.  	
	Адам жанының ішкі толқынысын таңғажайып үн, әуен, ырғақпен жеткізе білетін қазақтың қоңыр домбырасы арқылы пайда болған күйлерді осындай мұра қатарына жатқызуға болады. Ұлттың рухани әлемі мен жан сұлулығы, ерлігі мен өрлігі, даралығы мен дарындылығын, дархандығы мен даналығын т.т. сан алуан қасиет-қабілетін домбыраның үнтөкпесінен танып, сезінуге болады. Бұл мұраның адам жадынан түспей бірге жасасып келуінде табиғилық басым болатындығында. Бейнелеп айтар болсақ, күйлерден аспан мен жер аралығында адам танып түсінер, табындырар іс-қимыл әрекеттердің түр-түрі орын алып жатыр.
          Күй әлемі табиғат үнімен астасып жатқаны сондай, онда жан-жануардың үні, табиғаттың тылсым күші, адамның сезім –сырлары сыр шерткендей сезім орнайды. Ескі замандардан-ақ сыбызғы, қобыз, домбыра аспаптарында орындалатын әуен-саздардың жалпы атауы «Күй» деген сөзбен аталуы себептерін ашып берген Құдайберген Жұбанов өзінің «Қазақ музыкасындағы күй жанрының пайда болуы жайлы» очеркінде: «Күй» деген сөздің арғы тегі «Көк» пен байланыста болғанын көреміз. 
          XX ғасырдың басындағы қазақтың ән-күйін жинаушы А.Затаевичтен бастап бүгінгі таңға дейін бір ғасырға жуық күй жинау тәжірибесінде нотаға түскен қазақ күйлері шамамен 4-5 мыңдай болып қалады. Солардың ішінде 500-дейі қазақтың халық күйлері, 2000-ға тарта күйлер халық сазгерлерінің шығармасы, яғни, авторлары белгілі күйлер, 1500 шамасында қазіргі заман күйлері, демек соңғы ғасырдың жемісі. 
          Қазақ күйлерінің тарихына академик А.Жұбанов та үнемі көңіл бөліп, күй тарихы жайлы көптеген деректер, сындарлы ой-пікірлер қалдырды. Олар негізінен «Қазақ композиторларының өмірі мен творчествосы» (1942), «Ғасырлар пернесі» (1975), «Ән-күй сапары» (1976) атты т.б. еңбектерінде баяндалған. 
          А.Жұбанов «Домбыра – қазақ халқының музыка аспабы» атты баяндамасында: «Көшпелі жұрттың өмір серігі болған осы, көзге қораш көрінетін шағын аспап – қазақ халқының хатқа түспеген тарихының талай беттерін паш етеді. Халық өзінің ата мұрасынан қалған осы «кітабын» қастерлеп, артықша бағалайды» деген.
          Күй жинаушылар да, күй сазы жайлы этнографиялық деректерді зерттеушілер де және т.б. қазақ күйлерінің тарихи тамыры тереңде, ежелгі дәуірлерден бастау алатынын бір кісідей болып айтады. 
          Шынында да, қазақ күйлерінің сарын-сазы, әуен-ырғағы, композициялық құрылымы, ондағы көріністердің суреттелуі, оқиғалардың баяндалуы – біздің ой-санамызды ежелгі дәуірлерге меңзеп, тарихтың тұңғиық тереңіне жетелейді.
























